
Argi aldian - Koldo Nuñez (IMHko Ingeniaritza Eskolako zuzendaria) 

Petroliozko gazta 
Donostiako Paseo Berritik nator olatuen jauziak ikustetik. Ume nintzela, aitak eramaten ninduen olatuak ikustera. Aita ez dago jada gure artean, eta orain neu naiz umeak olatuak ikustera eramaten dituena. Ikustera, eta kontuz ez bagara ibiltzen, bustitzera. Gero, amak, errietan. 

Olatuak ikusten ari nintzela, liburu gomendagarri batekin gogoratu naiz. Nork eraman du nire gazta? du izenburu. Erraz irakurtzen da, oso erraz, baina mezu indartsua du. Izan ere, liburuan metafora gisa aipatzen den gazta, gure oinarrizko beharrak irudikatzen ditu, hala nola harreman afektiboak eta maitasuna, lana eta antzekoak. Gure gazta hauek amaiezin balira bezala ikustera ohituta gaude, berez betiko gurekin ia aldatu gabe egoteko balira bezala. Baina, kontuz, gazta lizundu edo agor daiteke eta, ia ohartu gabe, geure burua egoera latz batean aurki dezakegu. Hala ere, adi egonez gero, gaztatxoaren iturburua zaindu eta berritu dezakegu. Halabeharrez! 

Hauxe gertatzen ari da petrolioarekin. Petrolioa amaitzen ari da, orain eta betiko. Repsol YPF enpresak egindako azken txostenaren arabera, ezagutzen ditugun petrolio-erreserbei egungo erabilera emanez gero, 40 bat urteotan agortutzat jo daitezke. Baina, adi! Petrolioaren erabilera oso-oso azkar ari da bizkortzen herrialde batzuetan, Txinan kasu, eta, ondorioz, 40 urterako ez, baizik eta 20 urterako edo gutxiagorako dira erretserbak. Horren gordin ez, baina antzekoa da gasaren eta ikatzaren etorkizuna. Hori ikusita, Europako Batzordeak era guztietako proiektuak bultzatu ditu VI Egitasmo Esparruan, petrolioari oraindik orain zukua ateratzeko, baina hor ez dago konponbiderik. Horregatik, dagoeneko, datorren urtean abiatuko den VII Egitasmo Esparrurako, enfasia beste norabaitera dago zuzenduta. Indarrak, hidrogenoan, energia berriztagarrietan, bioerregaietan eta abarren gainean jarriko dira. Norbaitek pentsa zezakeen oraindik ez dagoela alarma jotzeko beharrik, baina geologoa naiz eta petrolioaren gaia ikertu dut. Ondo dakit, ondo, petrolio eta gas-erretserba gehienak dagoeneko ezagunak direla. Ustekabe on gutxi emango ditugu hurrengo urteotan geologo eta geofisikook. Berdin dio nora jotzen dugun petrolio bila. Behin eta berriro zulatu ditugu Lurraren bazterrak. Duela urte batzuk pentsaezinak ziren tokietan ari gara orain bila, bai 2.500 metroko sakoneran itsasoetan zein 6.000 metrora lur azpian. Putzu zaharrak berriro zulatzen ari gara teknologia modernoen bidez, zundaketa horizontalez esaterako, bertan atera gabe geratu zena ateratzeko, arrokari azken zukua atera nahian. Zientziak eta teknologiak asko aurreratu dute eta horri esker areagotu dira erretserbak. Baina ez da aski. Ez dira agorrezinak eta bukaera gertu dago. Azken batez, lehen baztertzen genituen gazta-azalak hasiko gara laster jaten. Hamarkada batzuk barru, petrolioa urrea bezain garestia izango da. Ikusi besterik ez dago nola igo den petrolio-upelaren prezioa azken bi urteotan edo. Bikoiztu egin da! 

Gurea, ongizatearen gizartea omen da, eta ongizate hau energia-kontsumoari lotu ohi diogu. Uranioa alde batera utzita -nik guztiz utziko nuke oraingoan aipatuko ez ditudan arrazoiak direla medio-, petrolioa, gasa eta ikatza erregai energia-ekoizpenerako erabili ohi ditugu eta erabiltzen ditugu. Baina, esan bezala, hidrokarburoen gazta hau lizuntzen eta agortzen ari da. Hidrokarburoen itsasoan gero eta handiagoak dira olatuak. Ez bagara prestatzen, petrolioaren ekonomiaren olatuek harrapatuko gaituzte. Pentsa dezakegu, olatu hauek blai utziko gaituztela noizean behin, gasolindegietan prezioak igotzen direnean bezalaxe. Baina ez da horrela. Olatuak ez ditugu lehorretik ikusten dagoeneko. Ohartu gabe, itsasoaren erdian gaude olatu harrotuen erdian. Bada garaia, beraz, itsaso lasaiagoetara mugitzeko. Orain arteko gazta amaitzen eta lizuntzen hasi da. Gazta berritik jan beharra dago. Agur eta ohore, petrolioaren aroari. Ongi etorri, hidrogeno, energia-berriztagarriak eta filosofia berdeak. Hor dago gure etorkizuna. 

